U skladu sa  članom 7. Zakona o  cestovnom prijevozu na području Tuzlanskog kantona (“Službene novine TK“, broj: 15/11), Ministar trgovine, turizma i saobraćaja Tuzlanskog kantona donosi 

PRAVILNIK
o uslovima koje moraju ispunjavati autobusi za prijevoz invalidnih lica
(Službene novine TK, broj 05/12)

Član 1.

(Opće odredbe)
Ovim Pravilnikom propisuje se način organizacije prijevoza na linijama i pravcima na kojim trebaju saobraćati autobusi opremljeni uređajima za olakšan ulaz i izlaz osobama sa invaliditetom i broj takvih vozila  koja vrše linijski prijevoz na općinskim linijama kroz gradsko područje. 

Član 2.

(Uslovi za obavljanje prijevoza invalidnih lica)

Prijevoznici koji vrše linijski prijevoz putnika kroz  uže gradsko područje, odnosno ulice u općinskim centrima  u okviru  registrovanih redova vožnje na općinskim linijama, moraju posjedovati najmanje jedan autobus, sa minimalno 2 sjedišta, prilagođen za prijevoz osobama s invaliditetom, a koji ima hidrauličnu platformu (u daljem tekstu: rampa) kojom se omogućava nesmetan ulaz/izlaz invalidnih lica.
Unutrašnjost autobusa iz stava 1. ovog člana mora biti tako prilagođena da osobe u invalidskim kolicima, mogu lako doći do mjesta predviđenog za invalidska kolica i bezbjedno se voziti do željene destinacije putovanja.
Autobusom iz stava 1. ovog člana,  prijevoznici na registrovanim  općinskim linijama kroz  uže gradsko područje moraju saobraćati najmanje pet puta dnevno.  

Član 3.

(Rampa za invalidna lica)

Rampa mora biti sastavni dio poda autobusa kojim se prevoze invalidna lica.  Rampa mora biti prilagođena da se lako spušta na kolovoz ili trotoar.

Nagib rampe  ne smije biti velik, tako da osoba u kolicima lako i sigurno može ući i izaći iz autobusa.

U autobusu moraju imati odmah kod ulaza i posebna mjesta na kojima se invalidska kolica mogu pričvrstiti.

Pored mjesta za pričvršćivanje invalidskih kolica mora biti postavljen i taster – dojavljivač kojim invalidno lice obavještava vozača da izlazi na sledećoj stanici.

Član 4.

(Obilježavanje autobusa za prijevoz invalidnih lica)

Autobus opremljen rampom za invalidska kolica mora biti obilježen naljepnicom-znakom pristupačnosti za invalidna lica (VI-46), kako bi građani  lakše prepoznali autobus za prijevoz invalidnih lica. 
Znak se postavlja na prednjoj strani autobusa odmah iznad desnog svetla, kao i na desnoj bočnoj strani u blizini vrata autobusa koji je opremljen rampom.
Iznad vozačke kabine autobusa mora se nalaziti displej vidljiv sa mjesta za invalide na kojem se može pročitati koja je slijedeća stanica.

Član 5.

(Dužnosti vozača autobusa za prijevoz invalidnih lica)

 Vozač autobusa iz člana 1. ovog Pravilnika  dužan je na autobuskom stajalištu (stanici) da hidraulikom nagne autobus prema stajalištu (stanici) spustivši pritom ulaznu stranu autobusa na dovoljnu visinu, zatim da izađe iz autobusa i spusti rampu na kolovoz ili trotoar i pomogne invalidnom licu da bezbijedno uđe/izađe iz autobusa. 

Nakon ulaska  osobe u invalidskim kolicima u autobus vozač vraća rampu nazad, podiže ulaznu stranu autobusa na normalnu visinu i  nakon što se uvjerio da se invalidno lice smjestilo na predviđeno mjesto, nastavlja vožnju.

Član 6.

(Prijelazni period)

Odredbe člana 1. ovog Pravilnika, u pogledu obavezne upotrebe autobusa sa rampom za invalidna lica moraju se početi primjenjivati najkasnije 3 godine od dana stupanja na snagu ovog Pravilnika. 

Član 7.

(Stupanje na snagu Pravilnika)

        
Ovaj Pravilnik stupa na snagu danom donošenja i objavit će se u Službenim novinama Tuzlanskog kantona.

